
Abstact 

Masat e fshehta dhe teknike të vëzhgimit dhe hetimit paraqesin një ndër mekanizmat më të 

rëndësishëm të procedurës penale moderne për zbulimin, parandalimin dhe ndjekjen e veprave 

penale. Ky punim trajton rëndësinë juridike dhe praktike të këtyre masave, me vështrim të 

veçantë në përgjimin e telekomunikimeve si një ndër mjetet më efikase në luftimin e 

kriminalitetit të organizuar, korrupsionit dhe veprave të tjera të rënda penale.  

Në këtë kontekst trajtohen procedurat për autorizimin e përgjimeve, kompetencat e 

institucioneve përgjegjëse, roli i Qendrës Monitoruese në Policinë e Kosovës, sektori i policisë 

për përgjime, si dhe funksioni i Njësisë Ndërlidhëse në Zyrën e Kryeprokurorit të 

Shtetit.Punimi mbështetet në metodën analitike, deskriptive dhe krahasuese, përmes së cilës 

analizohen dispozitat ligjore vendore dhe krahasohen me legjislacionin e Shqipërisë, Kroacisë 

dhe Gjermanisë lidhur me përdorimin e masave të fshehta të hetimit dhe mbrojtjen e të drejtave 

të njeriut. Në përfundim, punimi thekson nevojën për forcimin e mekanizmave të mbikëqyrjes 

dhe kontrollit institucional, si dhe harmonizimin e mëtejmë të legjislacionit vendor me 

standardet evropiane për mbrojtjen e të drejtave dhe lirive themelore të njeriut.  

 

Abstract 

Secret and technical surveillance and investigation measures represent one of the most 

important mechanisms of modern criminal procedure for detecting, preventing, and 

prosecuting criminal offences. This paper examines the legal and practical significance of these 

measures, with particular attention to the interception of telecommunications as one of the most 

effective tools in combating organized crime, corruption, and other serious criminal offences.In 

this context, the paper addresses the procedures for authorizing interceptions, the competencies 

of responsible institutions, the role of the Monitoring Center within the Kosovo Police, the 

police sector responsible for interceptions, as well as the function of the Liaison Unit in the 

Office of the State Prosecutor. The study relies on analytical, descriptive, and comparative 

methods, through which domestic legal provisions are examined and compared with the 

legislation of Albania, Croatia, and Germany regarding the use of covert investigation 

measures and the protection of human rights.In conclusion, the paper emphasizes the need to 

strengthen institutional oversight and control mechanisms, as well as to further harmonize 

domestic legislation with European standards for the protection of fundamental human rights 

and freedoms. 

DEKLARATA E AUTORSISË  

 

Deklaroj se ky punim diplome nivel master shkencor është i bërë nga unë dhe nuk është kopjuar 

apo paraqitur me parë si i tillë në ndonjë institucion tjetër. Të gjitha burimet e përdorura në 

këtë punim janë cituar në përputhje me rregullat akademike të universitetit për citimin dhe 

referencën. Kjo temë diplome është hartuar dhe realizuar nga unë në mënyrë të pavarur. 7  

 



Qëllimi dhe rëndësia e studimit  

Qëllimi i këtij studimi është te trajtoj masat e fshehta dhe teknike të vëzhgimit dhe hetimit në 

procedurën penale, me vështrim të veçantë në përgjimin e telekomunikimeve si një ndër 

instrumentet më të rëndësishme për zbulimin, parandalimin dhe ndjekjen e veprave penale.  

Rëndësia e këtij studimi është të analizojë kuadrin juridik që rregullon aplikimin e këtyre 

masave në procedurën penale, duke përfshirë edhe dispozitat e Ligji për Përgjimin e 

Telekomunikimeve , i cili përcakton rregullat dhe procedurat për autorizimin, zbatimin dhe 

mbikëqyrjen e përgjimeve të telekomunikimeve në Republikën e Kosovës  

Objektivat e këtij studimi i kemi ndarë në objektiva të përgjithshëm dhe objektivat specifike, 

analizojë kuadrin juridik dhe praktikën e zbatimit të masave të fshehta dhe teknike të vëzhgimit 

dispozitave të Ligji për Përgjimin e Telekomunikimeve Nr. 05-L-030, duke vlerësuar 

njëkohësisht ndikimin e tyre në mbrojtjen e të drejtave dhe lirive themelore të njeriut  

 

Objektivat specifikë  

• Të analizohen koncepti dhe rëndësia e masave të fshehta dhe teknike të hetimit në 

procedurën penale.  

• Të shqyrtohet kuadri ligjor që rregullon zbatimin e këtyre masave në Kosovë.  

• Të analizohet në mënyrë të veçantë përgjimi i telekomunikimeve dhe kushtet ligjore 

për autorizimin dhe zbatimin e tij.  

• Të vlerësohet roli i institucioneve kompetente në autorizimin, zbatimin dhe 

mbikëqyrjen e këtyre masave.  

• Të analizohet raporti ndërmjet përdorimit të këtyre masave dhe mbrojtjes së të drejtës 

për privatësi dhe të drejtave të njeriut.  

• Të identifikohen sfidat dhe të jepen rekomandime për përmirësimin e kuadrit ligjor dhe 

praktikës  

  

 



Rëndësia e Studimit  

 

Masat e fshehta dhe teknike të vëzhgimit dhe hetimit përbëjnë një nga instrumentet më të 

rëndësishme që përdoren nga organet e drejtësisë për zbulimin, parandalimin dhe ndjekjen e 

veprave penale. Zhvillimi i teknologjisë dhe rritja e formave të reja të kriminalitetit, veçanërisht 

krimi i organizuar dhe korrupsioni, kanë bërë që këto masa të kenë një rol gjithnjë e më të 

rëndësishëm në procesin e hetimit penal. Në këtë kontekst, përgjimi i telekomunikimeve 

paraqet një mjet të rëndësishëm për sigurimin e provave dhe për zbulimin e aktiviteteve 

kriminale.  

Rëndësia e këtij studimi qëndron në analizën e kuadrit juridik që rregullon përdorimin e masave 

të fshehta dhe teknike të hetimit në procedurën penale në Republikën e Kosovës, me theks të 

veçantë në përgjimin e telekomunikimeve. Ky studim merr në shqyrtim dispozitat e Ligji për 

Përgjimin e Telekomunikimeve Nr. 05-L-030, i cili përcakton rregullat dhe procedurat për 

autorizimin, zbatimin dhe mbikëqyrjen e përgjimeve, si dhe rolin e institucioneve kompetente 

në këtë proces.  

Arsyetimi i përzgjedhjes së kësaj teme lidhet me nevojën për të analizuar në mënyrë më të 

thelluar balancimin ndërmjet nevojës së shtetit për të luftuar kriminalitetin dhe detyrimit për të 

respektuar të drejtat dhe liritë themelore të njeriut, veçanërisht të drejtën për privatësi. Përmes 

këtij studimi synohet të kontribuohet në kuptimin më të qartë të rolit dhe kufijve të përdorimit 

të këtyre masave në procedurën penale, si dhe të identifikohen sfidat dhe mundësitë për 

përmirësimin e kuadrit ligjor dhe praktikës institucionale në këtë fushë.   

 



Pyetjet Hulumtuese  

 

1. Në çfarë mase rregullohen dhe zbatohen masat e fshehta dhe teknike të vëzhgimit dhe hetimit 

në procedurën penale në Republikën e Kosovës?  

2. Cilat janë kushtet dhe procedurat ligjore për autorizimin dhe zbatimin e përgjimit të 

telekomunikimeve sipas Ligji për Përgjimin e Telekomunikimeve Nr. 05-L-030 dhe 

legjislacionit përkatës penal?  

3. Si ndikon përdorimi i përgjimit të telekomunikimeve në balancimin ndërmjet efikasitetit të 

hetimeve penale dhe mbrojtjes së të drejtave themelore të njeriut, veçanërisht të drejtës për 

privatësi?   

 

Hipotezat e studimit  

 

1. Masat e fshehta dhe teknike të hetimit, veçanërisht përgjimi i telekomunikimeve, paraqesin 

një instrument të rëndësishëm dhe efektiv për zbulimin dhe ndjekjen e veprave penale.  

2. Kuadri ligjor në Republikën e Kosovës ofron bazë të mjaftueshme juridike për zbatimin e 

përgjimit të telekomunikimeve, por zbatimi praktik kërkon mbikëqyrje dhe kontroll më të 

fuqishëm institucional.  

3. Zbatimi i përgjimit të telekomunikimeve duhet të bëhet në përputhje të plotë me parimet e 

ligjshmërisë dhe proporcionalitetit, në mënyrë që të sigurohet një ekuilibër ndërmjet efikasitetit 

të hetimeve penale dhe mbrojtjes së të drejtave dhe lirive themelore të njeriut.  

 



Metodologjia e hulumtimit  

 

Për realizimin e këtij studimi është përdorur një qasje shkencore e bazuar kryesisht në metoda 

juridike dhe analitike, me qëllim të shqyrtimit dhe analizimit të masave të fshehta dhe teknike 

të vëzhgimit dhe hetimit në procedurën penale, me fokus të veçantë në përgjimin e 

telekomunikimeve. Studimi mbështetet në analizën e kuadrit ligjor që rregullon këto masa në 

Republikën e Kosovës, duke përfshirë dispozitat e Ligji për Përgjimin e Telekomunikimeve 

Nr. 05-L-030, si dhe aktet tjera përkatëse që rregullojnë procedurën penale.  

Në këtë punim janë përdorur disa metoda kërkimore shkencore. Metoda analitike është 

përdorur për analizimin e dispozitave ligjore që rregullojnë masat e fshehta të hetimit dhe 

procedurat për autorizimin dhe zbatimin e tyre. Metoda deskriptive është përdorur për të 

përshkruar konceptet themelore që lidhen me masat e fshehta të hetimit dhe rëndësinë e tyre në 

procesin penal. Ndërsa metoda krahasuese është përdorur për të krahasuar dispozitat ligjore 

dhe standardet që lidhen me përgjimin e telekomunikimeve dhe mbrojtjen e të drejtave të 

njeriut. Për realizimin e këtij studimi janë shfrytëzuar burime të ndryshme shkencore dhe 

juridike, duke përfshirë legjislacionin në fuqi, literaturën juridike, artikujt shkencorë dhe 

dokumente të tjera relevante që trajtojnë çështjen e masave të fshehta të hetimit. Përmes 

analizës së këtyre burimeve synohet të arrihet një vlerësim sa më objektiv mbi rolin dhe 

rëndësinë e përgjimit të telekomunikimeve në procedurën penale, si dhe mbi sfidat që paraqiten 

në zbatimin e tij në praktikë   

 

 

 

 

 

 

 

 

 

 

 

 

 

 



OBJEKTI DHE RËNDËSIA E PUNIMIT  

 

Sot, më shumë se asnjëherë më parë, individët, shtetet, regjionet e caktuara dhe e gjithë bota 

përballen me rrezikshmërinë më të madhe të shprehur ndonjëherë nga kriminaliteti i formave 

nga më të ndryshme dhe më të sofistikuara që ka njohur njerëzimi. Bazuar në analizat e shumta, 

studimet e ndryshme, si dhe në nevojat e kohës, liberalizimi i standardeve proceduralo-juridike 

konsiderohet të jetë i domosdoshëm, përmes të cilave duhet arritur efikasiteti më i suksesshëm 

në luftën kundër formave të rrezikshme të kriminalitetit modern. Një gjë e tillë nuk paraqitet 

vetëm në nivel të brendshëm të një shteti, mirëpo një kërkesë e tillë paraqitet edhe në planin 

ndërkombëtarë, pasi që fenomenet e tilla negative nuk njohin kufij shtetëror, dhe rreziku bëhet 

i natyrës globale. Me qëllim të kundërvënies ndaj këtyre dukurive të dëmshme për shoqërinë, 

njëkohësisht është paraqitur edhe kërkesa për zbulimin e segmenteve të ndryshme për luftimin 

e këtyre dukurive. Kështu, shtetet e ndryshme individuale si dhe organizatat ndërkombëtare 

janë detyruar të gjejnë zgjedhje të përshtatshme me qëllim të shtimit të efikasitetit praktik dhe 

sidomos atij procedural, duke paraparë kështu masa të veçanta juridike, qoftë në legjislacionet 

nacionale apo ndërkombëtare, për luftim më të suksesshëm të kriminalitetit të rendë, e sidomos 

atij të organizuar. Kodi i procedurës penale i Kosovës parasheh masat e fshehta dhe teknike të 

vëzhgimit dhe hetimit, si masa specifike për nevojat e kundërvënies së formave të rënda të 

kriminalitetit, sidomos atij të organizuar, edhe pse ekziston një opinion i fuqishëm se me 

aplikimin e tyre cenohen përkohësisht të drejtat dhe liritë themelore të njeriut. Mirëpo, në qoftë 

se shqyrtohen konteksti historik i përfshirjes dhe zhvillimit të këtyre masave në legjislacionin 

e vendit tonë, si dhe themelet mbi të cilat janë ndërtuar këto masa, mund të përfundojmë se ato 

mund të përballojnë edhe kritikat më bashkëkohore. Kjo për arsye se qëllimi përfundimtar e 

arsyeton masën e tillë dhe e dyta KPP është punuar nga një grup punues gjithëpërfshirës i 

përbërë nga ekspertë ndërkombëtar dhe vendor, si dhe përfaqësues të institucioneve relevante 

vendore dhe kanë sjellë koncepte dhe institute të reja në lëmin penal, duke përfshirë edhe masat 

e fshehta dhe teknike të vëzhgimit dhe hetimit. Megjithatë, gjatë gjithë kohës së zbatimit të 

këtyre masave, për shkak të 7 mungesës së përvojës së  

 



mëhershme, si dhe kalimit të një kohe të shkurtë të aplikimit të tyre, është konstatuar se ka 

pasur dhe vazhdon të ketë vështirësi, dilema dhe paqartësi në zbatimin praktik, veçanërisht të 

atyre dispozitave që kanë paraparë zgjedhje të reja. Edhe përkundër trajnimeve dhe seminareve 

të ndryshme brenda dhe jashtë vendit, debateve dhe vështirësive qoftë në praktikën e zbatimit 

operativ, qoftë atij gjyqësor, në Kosovë deri më tani nuk është bërë ndonjë punim ose studim i 

cili trajton në mënyrë të veçantë masat e fshehta dhe teknike të vëzhgimit dhe hetimit, efektet 

e tyre, përparësitë, të metat dhe të nxjerrën konkluzione për përmirësimin dhe zbatimin e tyre. 

Megjithatë, në literaturën juridike shkencore, profesorët tanë kanë shkruar tekste universitare 

nga kjo lëmi, të cilat kanë trajtuar edhe këtë problematikë nga aspekti teorik. Disa çështje 

shumë të rëndësishme rreth masave të fshehta janë paraqitur në tekstet si ai i profesor Ejup 

Sahitit, “Argumentimi në procedurë penale,”, ku trajton “Masat e fshehta dhe Përgjimin e 

bisedave ose komunikimeve”, pastaj profesor Vesel Latifi në librin e tij “Kriminalistika“ trajton 

“Sigurimin e provave në rastet e keqpërdorimit të mjeteve telekomunikimit (celularët telefonia 

fikse),etj.” Andaj, mund të konsiderohet se trajtimi i kësaj problematike paraqet interes me 

rëndësi të studimit në fushën e drejtësisë, qoftë në aspektin e teorisë juridiko-procedurale, qoftë 

në njohjen dhe aplikimin e suksesshëm në praktikë nga organet e zbatimit të ligjit. Pra, përmes 

këtij punimi synohet që në mënyrë sado modeste të trajtohen disa aspekte, relacione e efekte të 

masave të fshehta, me vështrim të veçantë në masën e përgjimit të telekomunikimeve, duke 

pasur parasysh praktikat vendore ato të rajonit dhe më gjerë. Në këtë punim, përveç rëndësisë 

së aplikimit të masave të fshehta në procedurë penale, do të bëhet përpjekje që këto masa të 

trajtohen edhe nga perspektiva e zbatimit të tyre në praktikë, ku njohja dhe respektimi i 

dispozitave që rregullojnë këto masa është tejet i rëndësishëm. Duke u nisur nga fakti se këto 

masa të fshehta paraqesin risi në të drejtën tonë pozitive, mund të konkludohet se trajtimi i tyre 

përmes këtij punimi në mënyrë modeste do t’i kontribuojnë teorisë dhe praktikës juridiko-

procedurale në vend.   

 



 

Metodat e studimit  

 

Metodat të cilat janë aplikuar për studimin e kësaj teme janë: historike, përshkruese, krahasuese 

dhe përmes intervistave.  

Çështjet që janë trajtuar në këtë punim përkitazi me masat e fshehta dhe teknike të vëzhgimit 

dhe hetimit me vështrim të veçantë tek përgjimi i telekomunikimeve janë studiuar nga aspekti 

historik i paraqitjes së tyre në procedurën penale, zhvillimit dhe shtrirjes së tyre në 

legjislacionet juridik bashkëkohor si në atë të brendshëm por dhe më gjerë, çka mundëson që 

masat e fshehta të studiohen si masa-juridike të cilat paraqiten si pasojë e kushteve dinamike 

të zhvillimit shoqëroro– ekonomik dhe atij teknologjik. Me metodën përshkruese është 

paraqitur natyra dhe efektet e masave të fshehta në legjislacionet e ndryshme dhe praktikat e 

organeve që i zbatojnë ato. Janë marrë në konsideratë mënyrat e formulimit ligjor dhe aplikimi 

i masave të fshehta në sistemet gjegjëse. Me metodën krahasuese gjatë punimit është bërë 

përpjekje të analizohet rregullimi normativ i masave të fshehta në KPP të Kosovës me ligjet 

procedurale si p.sh. atij kroat, boshnjak, shqiptar, gjerman etj. Përmes kësaj qasje krahasuese, 

është analizuar përvoja që kanë pasur disa shtete në rajon dhe Evropë me përfshirjen e këtyre 

dispozitave në legjislacionet e tyre, cilat kanë qenë mësimet e nxjerra gjatë kohës së zbatimit 

dhe cilat janë standardet aktuale që aplikohen në raport me këto masa. 

  

Struktura e punimit  

 

Punimi përbëhet nga katër kapituj, të sistemuar me një kronologji dhe rrjedhshmëri logjike dhe 

karakteristike për studimet e këtij lloji. Kapitulli i parë, trajton rëndësinë dhe llojet e masave të 

fshehta, ku pas një shqyrtimit të shkurtër të historikut të paraqitjes dhe zhvillimit të këtyre 

masave, adresohet rëndësia masave të fshehta në përgjithësi dhe pastaj bëhet një vështrim i 

posaçëm për rëndësinë e masave të fshehta në procedurën penale. Në vazhdim, paraqiten llojet 

e masave të fshehta, përkufizimi i tyre dhe jepen sqarime praktike për secilën masë. 

Njëkohësisht, vëmendje i kushtohet edhe rregullimit ligjor, e sidomos pjesës që ngërthen 

cenimin e përkohshëm të drejtave dhe lirive themelore të njeriut, me rastin e aplikimit të këtyre 

masave. Kapitulli i dytë, përqendrohet në vështrimin krahasues të masave të fshehta, me 

vështrim të veçantë tek përgjimi i telekomunikimeve sipas rregullimit ligjor të shteteve si: 16  

 



Shqipëria, Kroacia, Bosnja dhe Hercegovina, dhe Gjermania, duke i krahasuar me zgjedhje dhe 

praktikat e KPP të Kosovës. Kapitulli i tretë, trajton kushtet materialo-penale dhe proceduralo-

penale për urdhërimin e masave të fshehta, me ç ‘rast është bërë përpjekje të studiohen në bazë, 

kushtet dhe kompetenca për zbatimit e masave të fshehta. Po ashtu flet për kushtet formalo-

procedurale për urdhërimin e masave të fshehta, ku është përpunuar aspekti i plotësimit të 

kushteve formale për lejimin e zbatimit të urdhrit, duke filluar nga incizimi i kërkesës. Janë 

paraqitur edhe roli dhe obligimet e shërbimeve tjera në zbatimin e masave të fshehta, 

veçanërisht përgjimit të telekomunikimeve. Kapitullin i katërt, trajton procedurat pas 

përfundimit të masave të fshehta, ku është bërë përpjekje të trajtohen veprimet dhe obligimet e 

organit të procedurës lidhur me materialet e mbledhura pas përfundimit të masave të fshehta, 

njëkohësisht duke pas parasysh edhe kushtet mbi pranimin e këtyre materialeve si prova në 

procedurë penale. Përfundimi përfshin rezultatet e punimit, rekomandimet për zbatimin e 

masave të fshehta në praktikë nga ana e organeve të procedues penale në mënyrë që të krijohet 

një sistem juridik stabil dhe të krijohet besimi i qytetarëve dhe opinionit në drejtësi. 

